Skatta- og avgjaldsmál- avgerðir

Mál nr.: 

Lóg: 



Avgerð tikin:

04-02-021-23 
Lóg um Toll- og Skattafyrisiting § 17, stk. 1 
13.05.2004

Mál heimvíst til Kommunala skattakærunevnd, tí viðmerkingarfreist

kærarans ikki var farin, tá nevndin hevði tikið avgerð.

Samandráttur:

Kært var um avgerð hjá kommunalari skattakærunevnd at staðfesta avgerð hjá Tollog

Skattstovu Føroya um hækkingar í skattskyldugu inntøkuni hjá kæraranum fyri

1999 og 2000.

Skatta- og avgjaldskærunevndin avgjørdi at heimvísa málið til Kommunalu

skattakærunevndina, tí viðmerkingarfreistin hjá kæraranum var ikki farin, tá nevndin

tók avgerð. Harafturat hevði Kommunala skattakærunevndin ikki endurskoðað málið,

soleiðis sum hon átti, tá hon fekk skrivini frá kæraranum.

Avgerð:

Málslýsing:

Við skrivi dagfest 05. november 2003 hækkaði Toll- og Skattstova Føroya skattskyldugu

inntøkuna hjá kæraranum fyri 1999 úr kr. 282.543 til kr. 363.605 og fyri 2000 úr kr. 261.850

til kr. 302.710.

Hesa avgerð kærdi hann til kommunala skattakærunevnd. Á fundi 24. november 2003

avgjørdi Kommunala skattakærunevndin at senda kæraranum uppskot til avgerð. Uppskotið

varð sent honum sama dag. Í uppskotinum varð greitt frá, at kærarin kundi gera skrivligar

viðmerkingar til uppskotið. Sagt varð eisini, at møguligar viðmerkingar skuldu sendast

nevndini innan 8. desember 2003. Eisini varð upplýst, at kærarin innan somu freist eisini

kundi biðja um fund við nevndina. Sambært telefonnotati hjá Kommunalu skattakærunevndini

ringdi kærarin 5. desember 2003 og segði frá, at hann ikki góðtók uppskotið til avgerð, at

hann fór at lata advokati málið, og at hann annars einki hevði at leggja afturat í málinum.

Við skrivi dagfest 7. desember 2003 og móttikið á skrivstovuni hjá Kommunalu

skattakærunevndini 9. desember 2003 ger kærarin viðmerkingar til uppskotið til avgerð. Í

skrivinum sigur hann eisini frá, at umleið 15. desember 2003 kemur hann til Føroyar, og at

hann tá fer at lata málið til advokat.

Dagin fyri skrivstovan móttók viðmerkingarnar frá honum hevði Kommunala

skattakærunevndin fund. Á hesum fundi, sum var 8. desember 2003, tók nevndin avgerð um

at staðfesta uppskotið til avgerð, sum áður var sent kæraranum. Hendan avgerð varð send

honum 9. desember 2003 t.v.s. sama dag, sum viðmerkingarskrivið dagfest 7. desember 2003

kom til skrivstovuna hjá Kommunalu skattakærunevndini. Í avgerðini er vegleitt um, at

kærufreistin til Skatta- og avgjaldskærunevndina er 4 vikur eftir, at kærarin hevur fingið

kunnleika til avgerðina.

22. februar 2004 sendir kærarin skriv, har hann greiðir frá, at hann hevur verið burturstaddur

og tí ikki hevur lisið avgerðina fyrr enn 26. januar 2004. Hann sigur í skrivinum, at tá málið

snýr seg um nógvan pening og nógvar skeivleikar, fer hann at biðja um at fáa kærufreistina

longda. Skrivið sendir hann til Kommunalu skattakærunevndina, og verður tað móttikið har

26. februar 2004. Sama dag sendir Kommunala skattakærunevndin skrivið frá honum dagfest

22. februar 2004 víðari til Føroya Kærustovn.

Føroya Kærustovnur spyr við skrivi dagfest 9. mars 2004 kæraran, hví kærufreistin ikki er

hildin. Við skrivi dagfest 4. apríl 2004 svarar hann, at í uppskotinum til avgerð stóð, at hann

kundi kæra skrivliga ella munnliga innan 8. desember 2003. Hann sigur, hann kærdi 7.

desember 2003, men nakrar dagar seinni kom avgerð dagfest 8. desember 2003, men hesa

avgerð sá hann ikki fyrr enn 26. januar 2004.

Avgerð frá Skatta- og avgjaldskærunevndini.

Sambært § 17, stk. 1 í lógini um Toll- og Skattafyrisiting ásetir kommunal kærunevnd sjálv

hoyringsfreistina í samband við viðgerð av skattakærumálum. § 17 er soljóðandi:

§ 17. Áðrenn skattakærunevndin tekur avgerð um kæruna, sum ikki til fulnar gevur

kæraranum viðhald, skal nevndin gera eina frágreiðing um málið, sum skal taka tað við, sum

hon heldur er avgerandi fyri støðutakanina í málinum. Frágreiðingin verður send kæraranum,

sum verður biðin um at koma við viðmerkingum til frágreiðingina innan fyri eina freist, sum

kærunevndin ásetir.

Stk. 2. Tá skattakærunevndin hevur í hyggju at taka eina avgerð, sum umrødd er í stk. 1, skal

hon geva tí kærandi møguleika at siga fram sína áskoðan munnliga fyri nevndini.

Hetta hevur Kommunala skattakærunevndin gjørt í uppskotinum til avgerð. Har stendur, at

viðmerkingar kunnu sendast innan 8. desember 2003 ella biðið kann vera um fund. Og tað

gjørdi kærarin. Hann sendi skriv 7. desember 2003. Hetta skriv móttók skrivstovan hjá

kærunevndini 9. desember 2003, men tá hevði Kommunala skattakærunevndin longu tikið

avgerð á fundi 8. desember 2003. Viðmerkjast skal, at telefonsamrøðan, sum skrivstovan hjá

Kommunalu skattakærunevndini hevði við kæraran 5. desember, hóast hon gevur fatan av, at

kærarin ikki hevði fleiri viðmerkingar til málið, ikki kann nýtast sum avgerandi grundarlag

fyri at enda hoyringsfreistina, tí telefonnotatið er ikki sent út til kæraran til góðkenningar.

Vissa er tí ikki fingin fyri, at boðini frá honum eru fatað á rættan hátt. Skrivið frá 7. desember

bendir eisini á eina misskiljing millum partarnar.

Tá Kommunala skattakærunevndin tekur avgerð 8. desember 2003, er viðmerkingarfreistin

sostatt í roynd og veru ikki úti. Tí roknast má við, at viðmerkingar, sum eru sendar 7. ella 8.

desember 2003, skulu hava einar 2 – 3 dagar at koma fram. Staðfestast kann tí, at málið er ov

tíðliga sett á dagsskrá aftur.

Tá skrivstovan hjá Kommunalu skattakærunevndini 9. desember 2003 og aftur 19. februar

2004 fær fleiri viðmerkingar frá kæraranum til málið, átti hon eftir umstøðunum at havt

endurskoðað málið, t.v.s sett málið á skrá aftur hjá Kommunalu skattakærunevndini fyri at fáa

staðfest, um málið skuldi takast uppaftur ella um haldast skuldi fast við, at viðgerðin var

endað. Hetta verður ikki gjørt, men ístaðin verður skriv dagfest 19. februar 2004 sent, har sagt

verður frá, at viðgerðin er endað, og málið kann kærast. Tá Kommunala skattakærunevndin

móttekur skrivið dagfest 22. februar 2004, sendir hon málið víðari til Skatta- og

avgjaldskærunevndina til viðgerðar.

Tá kærarin á hendan hátt verður avskorin frá at fáa sínar viðmerkingar lagdar fyri kærunevnd,

er hetta ein formligur málsviðgerðarfeilur, sum eftir ítøkiligari meting kann ógylda eina

avgerð. Í hesum føri metir Skatta- og avgjaldskærunevndin, at tað er sera týðandi, at kærarin

fær møguleika at seta fram tær viðmerkingar, hann hevur til málið.

Tá skjalatilfarið í málinum vísir, at Kommunala skattakærunevndin hevur verið ov skjót at

taka avgerð, og ikki hevur endurskoðað málið, soleiðis sum hon átti, tá hon fekk skrivini frá

kæraranum ávikavist 9. desember 2003 (dagf. 7. desember 2003) og 19. februar 2004, metir

nevndin, at rættast er, at málið fær nýggja viðgerð í Kommunalu skattakærunevndini.

Tí avgjørdi Skatta- og avgjaldskærunevndin at heimvísa málið til nýggja viðgerð hjá

Kommunalu skattakærunevndini.
